
議曰兵貴虛聲張榜於賊境邵榮領兵五萬已出江右右

丞徐達領兵五萬已出徽州約會金華尅日進抵諸曁勦

捕賊見榜退五里下營待戰胡德濟得李文忠檄自信州

將兵來援適有降卒走報賊情德濟得其實與謝再興分

門以守至夜半令軍士飽食一鼓出城賊營驚亂人馬自

相蹂踐德濟督兵追殺珍兵片甲不還○上旣定洪都乃

經度城守以舊城臨水不利守禦命移入三十步東南空

曠復展二里以鄧愈爲參政留守洪都萬思誠爲行省都

事以佐之乃率胡廷瑞等還建康○降將祝宗康泰叛囘

據南昌知府葉琛迎戰於市死之鄧愈出走徐達兵至湖

廣沌口聞變旋師赴之宗等敗走南昌復定　上聞之喜

曰南昌襟江帶湖控荆引越乃楚之重鎮吳西之藩屛得

其地是去陳氏之一臂矣況人好訟難制山寨未降者多

非骨肉重臣莫能治之命大都督朱文正統元帥趙德勝

薛顯同參政鄧愈鎮之

六月田豐王士誠刺殺元平章察罕帖木兒豐等旣降察

罕推誠待之數獨入帳中豐謀變乃紿請察罕行營遂爲

所刺先是有氣如索起危宿貫太微垣太中奏山東當大

水元主曰不然山東必失一良將卽馳詔戒察罕勿輕舉

未至而已及難時元朝所恃羣雄所憚惟一察罕聞難遠

--

近莫不驚悼　上聞之亦嗟歎良久曰天下無人矣計聞

至燕元恤典極優渥以子擴廓帖木兒代領其衆擴廓旣

領兵急攻益都士誠出戰輒大破之生擒六百餘人斬首

八百餘級田豐王士誠窘甚遣使閒道求救於劉福通福

通自率兵赴援擴廓擊敗之還走安豐擴廓穴地通道入

遂拔其城執陳猱頭等二百人獻于元殺田豐王士誠取

其心祭父察罕帖木兒因遣兵復莒州時福通所遣白不

信李喜喜等略關中俱兵敗奔蜀李武崔德降於李思齊

田豐被戮山東地元盡復之關先生毛貴亦敗亡福通大

窘

七月平章邵榮粗勇善戰與　太祖同起兵濠梁遇待之

甚厚自平處州還益驕蹇有覬覦心常憤憤出怨言部將

有欲吿之者榮懼不自安與趙繼祖謀伺閒作亂至是

帝閱兵三山門外榮與繼祖伏兵門內欲爲變會大風猝

發吹旗觸　帝衣　帝異之易服從上道還榮等不得發

遂爲宋國興所吿　帝召榮等面詰之具伏　帝不欲卽

誅繫於別室召諸將曰吾不負邵榮而榮所爲如此將何

以處之常遇春曰榮等凶悖一旦忘恩義謀爲亂逆不利

於主公將害及我等縱主公不忍殺之我等義不與之俱

生　帝不得已命具酒食飲食之涕泣與訣皆就誅

